
      

    
 

КОМЕСАР ЗА НАТПРЕВАРУВАЊЕ 

              
ЗАКЛУЧОЦИ ОД ОДРЖАНИОТ СОСТАНОК 

 
 
На ден 24.09.2024 година, вторник, во салата за состаноци на СРЦ „Кале“ се одржа задолжителен 
состанок со претставниците на кошаркарските клубови кои гравитираат на територијата на град 
Скопје, претставници на СВР Скопје и КФСМ со следниов дневен ред: 
 
1. Доследно спроведување на Законот за спречување на насилство и недолично однесување на 
спортските терени, 
2. Искуства и од другите спортови во спроведување на Законот за спречување на насилство и 
недолично однесување на спортските терени, 
3. Разно 
 
Од вкупно дваесет (20) клуба, на состанокот присуствуваа претставници од деветнаесет (19) клуба. 
 
По однос на првата точка на состанокот, а согласно Законот за спречување на насилство и недостојно 
однесување на спортските натпревари, од страна на припадниците на СВР Скопје беа потенцирани 
следниве членови од законот на кој ќе се инсистира: 
 

Член 5, организаторот на спортскиот натпревар, зависно од нивото на натпреварот, видот на 
спортскиот објект, очекуваниот број на гледачи и процената за опасност од насилство и недостојно 
однесување е должен на спортскиот натпревар да обезбеди доволен број редари. 

Редарите од ставот 1 на овој член, освен ангажираните работници за приватно обезбедување, 
се должни да имаат на себе елек со светлоодбојни ленти на кои има натпис „Редар“, кој видливо се 
разликува од ознаките на припадниците на Министерството за внатрешни работи. 

Организаторот на спортскиот натпревар може да договори со гостинскиот клуб редарските 
работи помеѓу гледачите на гостинскиот клуб да ги вршат редарите од  гостинскиот клуб . 
 

Член 6, со цел за превентивно дејствување и намалување на ризикот од појавување на 
насилство и недостојно однесување на спортските натпревари, организаторот е должен да: 

 обезбеди примерно однесување на својот клуб и неговите навивачи; 

 ги информира соодветно своите навивачи (преку состаноци, издавање на билтени и друго); 

 ги координира активностите на клубовите, при одење со своите навивачи на спортски 
натпревари, на кои тие клубови и нивните навивачи се гости; 

 утврди кои спортски натпревари се сметаат за натпревари со зголемен ризик и кои мерки е 
должен да ги преземе согласно со членовите; 

 изготви план за превентивно дејствување и организација на спортски натпревар и 

 изготви план за евакуација во случај на итност. 
 

Член 8-б, Гостинскиот спортски клуб кој учествува на спортски натпревар е должен да: 

 ја извести надлежната национална спортска федерација за организираното доаѓање на 
неговите навивачи, најдоцна 72 часа пред почетокот на спортскиот натпревар; 

 води евиденција за отстапени влезници од организаторот на спортскиот натпревар со 
податоци содржани во евиденцијата утврдена во член 10 став 1 алинеја 16 од овој закон и 



 преземе и други потребни мерки клубот и неговите навивачи да не бидат причина за 
предизвикување на насилство и недостојно да се однесуваат на спортскиот натпревар. 
 
Личните податоци од ставот 1 алинеја 2 од овој член се чувааат три години од денот на 

внесувањето во евиденцијата. 
 
Член 9, спортски натпревари со зголемен ризик се: 

 домашни и меѓународни спортски натпревари од поголемо натпреварувачко значење;  

 спортски натпревари на кои се очекува присуство на голем број гледачи и 

 спортски натпревари на кои се очекува присуство на навивачи на гостински клубови. 
Кои домашни и меѓународни спортски натпревари, во смисла на ставот 1 алинеја 1 на овој 

член, ќе се сметаат за натпревари од поголемо натпреварувачко значење, со пропис одредува 
надлежната национална спортска федерација во Републиката. 

Спортските натпревари со зголемен ризик ги одредуваат надлежните национални спортски 
федерации и за нивното одржување се должни најдоцна во рок од 48 часа пред почетокот на 
спортскиот натпревар да го известат Министерството за внатрешни работи и спортските клубови кои 
се учесници на натпреварот.  

 
Член 10, За спортските натпревари со зголемен ризик организаторот на спортскиот натпревар, 

покрај обврските да обезбеди редарска служба е должен да: 

 ги извести веднаш, а најдоцна во рок од 48 часа пред почетокот на спортскиот натпревар 
надлежните органи, спортските организации, како и спортистите кои учествуваат во 
спортскиот натпревар, 

 одреди одговорно лице кое ќе раководи со спроведувањето на мерките за спречување на 
насилното и недостојното однесување на гледачите и за соработка со Министерството за 
внатрешни работи, 

 достави до Министерството за внатрешни работи план за превентивно дејствување и 
организација на спортскиот натпревар и план за евакуација во случај на итност, 

 оствари соработка со преставниците на клубовите на навивачите заради давање помош при 
одржувањето на редот на спортскиот натпревар, 

 оствари соработка со Министерството за внатрешни работи заради постапување по насоките 
кои се однесуваат на обезбедување на јавниот ред и мир на спортскиот натпревар, 

 обезбеди пред спортскиот објект раздвојување и упатување на противничките групи навивачи 
кон посебните влезови, 

 обезбеди одвојување на домашните и гостинските навивачи во гледалиштето, 

 пушти во продажба влезници во зависност од капацитетот на спортскиот објект, 

 обезбеди на денот на одржувањето на спортскиот натпревар продажбата на влезниците да се 
врши на посебни продажни места надвор од спортскиот објект, 

 обезбеди техничка опрема за следење и снимање на однесувањето на гледачите, 

 обезбеди просторија за укажување  итна медицинска помош, 

 обезбеди простор за безбедно сместување на превозните средства на гостинскиот клуб, 

 ги преземе сите потребни мерки за домашниот клуб и неговите навивачи да не бидат причина 
за предизвикување насилство и недостојно однесување на спортскиот натпревар, 

 оствари координација со Министерството за внатрешни работи пред да ги пушти влезниците 
во продажба , 

 обезбеди контролирана продажба на влезници со увид во документ за лична идентификација 
со можност едно лице да купи најмногу до пет влезници, 

 води евиденција за продадени и отстапени влезници, која особено содржи реден број, датум 
на продажба, име и презиме, назив на спортски клуб, адреса на живеење односно 
престојување, трибина, блок, ред и седиште, 

 не дозволи влез на навивачи од гостински спортски клуб за кои не бил претходно  известен, 
согласно член 11 став 1 алинеја 1 од овој закон и 



 дозволи влез на навивачи од гостински спортски клуб за кои бил претходно  уредно известен 
согласно член 11 став 1 алинеја 1 од овој закон и ги смести во делот на гледалиштето 
определен за гостински навивачи. 
Кај спортските натпревари со зголемен ризик, за контрола на влез, преглед на гледачи, 

физичко обезбедување и внатрешно обезбедување на спортскиот објект, организаторот на 
спортскиот натпревар  е должен да ги користи услугите на правните лица кои вршат приватно 
обезбедување. 

Личните податоци од ставот 1 алинеја 16 од овој член се чувааат три години од денот на 
внесувањето во евиденцијата. 
 

Член 11, Гостинскиот спортски клуб кој учествува на спортски натпревар со зголемен ризик е 
должен да: 

 го извести организаторот на спортскиот натпревар за организираното доаѓање на неговите 
навивачи, како и за сите елементи битни за клубот и неговите навивачи, најдоцна 72 часа пред 
почетокот на спортскиот натпревар, 

 ја утврди маршутата на движење на неговите навивачи, за кои претходно го известил 
организаторот на спортскиот натпревар во координација со Министерството за внатрешни 
работи, 

 одреди редари и одговорно лице од клубот кои ќе патуваат заедно со неговите навивачи за 
кои претходно го известил организаторот на спортскиот натпревар и го задолжи одговорното 
лице да го информира  Министерството за внатрешни работи за текот на организираното 
патување и пристигнување на навивачите, 

 води евиденција за отстапени влезници од организаторот на спортскиот натпревар со 
податоци содржани во евиденцијата утврдена во член 10 став 1 алинеја 16 од овој закон и 

 преземе и други потребни мерки за клубот и неговите навивачи да не бидат причина за 
предизвикување на насилство и недостојно да се однесуваат на спортскиот натпревар. 
Личните податоци од ставот 1 алинеја 4 од овој член се чувааат три години од денот на 

внесувањето во евиденцијата. 
 
По однос на истата точка, комесарот за натпреварување во сениорските лиги на КФСМ, го 
потенцираше протоколот за закажување натпревари со зголемен ризик: 
 
Согласно членот 19.13 од Пропозициите за натпреварување во сениорските лиги, ве потсетувам дека 
се забранува присуство на организирани гостински навивачи на натпреварите во организација на 
КФСМ.  
 
Доколку постои согласност од организаторот на натпреварот, гостинската екипа да донесе 
организирана навивачка група, тогаш сета одговорност во случај на евентуален инцидент, пред 
почетокот на натпреварот, за време на натпреварот и по завршувањето на натпреварот, паѓа на товар 
на организаторот на натпреварот, и ќе се санкционира согласно казнените одредби од пропозициите 
за натпреварување во сениорските лиги и дисциплинскиот правилник на КФСМ. Со напомена, а 
согласно членот 34.4.1 од пропозициите, доколку организаторот на натпреварот се согласил за 
присуство на организирана група на гостински навивачи, одговорноста за евентуални инциденти ја 
сноси екипата што го направила прекршокот.  

 
 
 

ДОЛЖНОСТИ И ПОСТАПКИ ЗА ПРИЈАВУВАЊЕ НАТПРЕВАР ОД ЗГОЛЕМЕН РИЗИК 
 
1. Одговорното лице од гостинската екипа по писмен пат во рок не помал од 72 часа, е должен е да 
испрати писмено барање до претставниците на екипата - домаќин, односно организаторот и КФСМ, 
дека на натпреварот би сакале да присуствуваат и навивачи на нивната екипа;  
 



 
2. Екипата - домаќин, односно организаторот на натпреварот, во рок не помал од 72 часа, може да го 
прифати, или одбие барањето;  
 
3. Доколку се прифати барањето за присуство на навивачи на гостинската екипа и доколку КФСМ, 
односно комесарот за натпреварување, проценат дека натпреварот е од зголемен ризик, по писмен 
пат, во рок не помал од 48 часа пред почетокот на натпреварот, ќе го известат Министерството за 
внатрешни работи, двата клуба, делегатот на натпреварот и првиот судија, дека натпреварот ќе биде 
од зголемен ризик, со задолжителни информации за комесарите за безбедност на двете екипи; 
 
4. По објавувањето дека натпреварот е од зголемен ризик, комесарите за безбедност на двете екипи 
се должни меѓусебно да комуницираат за што подобра организација на натпреварот;  
 
5. При натпревар од зголемен ризик, екипата - домаќин, согласно членот 19.2 од Пропозициите за 
натпреварување во сениорските лиги, е должна да организира соодветна редарска служба, а во 
рамките на Законот за спречување насилство и недостојно однесување на спортските терени во РС 
Македонија; 
 
6. Кај натпревар со зголемен ризик, за контрола на влез, преглед на гледачи, физичко обезбедување 
и внатрешно обезбедување на спортскиот објект, организаторот на натпреварот е должен да ги 
користи услугите на правните лица кои вршат приватно обезбедување - агенција за обезбедување, а 
согласно Законот за спречување на насилство и недостојно однесување на спортските терени во РС 
Македонија;  
 
7. За време на одигрувањето на натпреварот со зголемен ризик, Министерството за внатрешни 
работи е присутно со свои претставници. МВР ги презема сите потребни мерки за спречување на 
насилство и недостојно однесување на сите учесници на натпреварот со зголемен ризик. 
 
По однос на третата точка, претставниците на СВР Скопје и претставниците на клубовите, и посочија 
свои искуства при организација на натпреварите и поставуваа прашања поврзани со организација на 
натпреварите, се со цел што подобра соработка помеѓу КФСМ, клубовите и СВР Скопје. 
 
Како коорганизатор на состанокот, КФСМ им се заблагодари на сите присутни, а од страна на СВР 
Скопје најавија уште еден заеднички состанок и со претставниците на навивачките групи во текот на 
следната недела.   
 
 
 
 

 
 

Поздрав, 
 

Комесар за натпреварување, 
 

Александар Милојевиќ 


